Полный сборник канонов и молитв святителю Николаю,

архиепископу Мирликийскому
Каноны Октоиха, восьми гласов

Г л а с 2

Начало канона см. 01 - Начало канонов.doc
Песнь 1

Ирмос: Грядите, людие, поим песнь Христу Богу, раздельшему море, и наставльшему люди, яже изведе из работы египетския, яко прославися.

Припев: Святителю отче Николае, моли Бога о нас
.

Внегда Божественному престолу благодати предстоя, Николае, благодать и милость даровати молися тебе призывающим верою рабом твоим.

На земли велика предстателя тя показа Бог бедствующим; темже ми предстани в нощи и во дни, сохраняя мя от соблазн борца.

Слава: Якоже дневную звезду уведев тя, твоими светозарными лучами тьмы да избавлюся искушений, и бед, и всякаго греха, отче Николае.

И ныне, Богородичен: Телесных болезней избави мя, и души моея исцели недоведомыя струпы, и огня вечнаго исхити мя, едина Богоблагодатная.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 3

Ирмос: Утверди нас в Тебе, Господи, древом умерщвей грех, и страх Твой всади в сердца нас, поющих Тя.

Исцелений источник сый, святе, страсти уврачуй души моея и жизнь мою соблюди, невредна мя сохраняя, раба твоего.

Ума моего побеждение исправляя, от вреда видимых и невидимых борющих мя спасай, яко предстатель мой великий Николае.

Слава: Иже един Благий тя блага заступника человеком даде блаженне, сего ради молю тя: от всяких мя зол свободи.

И ныне, Богородичен: Крепость моя и радость и веселие, и стена твердая и предстательнице, Ты еси всенепорочная, искушений и бед избавляющи мя.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Господи, помилуй. (Трижды.)

(Если по 6-й песни читается акафист, то перед седальнами читаем кондак и икос.)

Седален, глас 2

Лучами чудес, Николае, просвещаеши подсолнечную всю, и разрешаеши мрак скорбей, и бед отгоняеши нашествие, предстатель сый теплейший.

Слава, и ныне, Богородичен

Неискусобрачная, пречистая, святая Богородице безневестная, Сына Твоего, Егоже паче естества плотию родила еси, со апостолы присно моли согрешений прощение, и жития исправление, и страстей пременение даровати всем поющим Тя.

Песнь 4

Ирмос: Пою тя, слухом бо, Господи, услышах и ужасохся: до мене бо идеши, мене ищя, заблуждшаго. Тем многое Твое снизхождение, еже на мя, прославляю, Многомилостиве.

Украсив престол добродетельми, Николае, украшение явился еси святителем честное. Темже тя молю: нелепоту души моея украси и от мирских соблазн спаси мя.

Стезю, тамо ведущую, углади ми, преблаженне; от житейских волн облегчи мя и ко пристанищу жизни возведи, Николае, от тебе, предстателя великаго, обогатившася.

Слава: Глагол Божественных послушателю, услышав моя глаголы, избави мя от бесовских соблазн, и беззаконных мужей, и всяких обстояний находящих, великий Николае.

И ныне, Богородичен: Святая Богородице Владычице, в нощи мя и во дни освяти, и сохрани, и настави ко спасению, многими грехи падающа, прилогми бесовскими низреема.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 5

Ирмос: Света подателю и веков Творче, Господи, во свете Твоих повелений настави нас: разве бо Тебе иного Бога не знаем.

Закона Божия исполнителю, моли благаго Бога, законы Божественныя ми соблюдати, и беззаконнующих враг изми мя, и бесовскаго вреда, всеблаженне Николае.

Якоже древле представ, святе, избавляя юноши три, сице и мене от всякаго греха избави твоими к Богу молитвами, богомудре Николае.

Слава: Священноделателю Христов, грешником испоручниче, великий чудотворче, благодавца моли Бога, да не посрамит мене в час судный.

И ныне, Богородичен: Господородительнице чистая, обладаема мя многими страстьми, яко блага, представши, избави от сих; яко да Тя воспеваю душею и сердцем и языком, спасаемь.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 6

Ирмос: В бездне греховней валяяся, неизследную милосердия Твоего призываю бездну: от тли, Боже, мя возведи.

Иже миряном быв первопрестольник, Николае, и облагоухал еси верных составления благими твоими деянии; от злосмрадна прегрешения избави мя.

Светлейше солнца стяжав, отче, сердце, всего мя просвети, искушений и скорбей отгоняя тьму, Николае.

Слава: От всякия избави мя тесноты, пространство яко имея милости, Николае, тесным шествовати мя укрепи путем ко Господу.

И ныне, Богородичен: На всяко время Тебе призываю, Пречистая, да обрящу Тя помощницу, изымающую мя от всякаго озлобления и страшных мук.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Господи, помилуй. (Трижды.) Слава, и ныне.

Кондак, глас 3

В Мирех, святе, священнодействитель показался еси, Христово бо, преподобне, Евангелие исполнив, положил еси душу твою о людех твоих и спасл еси неповинныя от смерти. Сего ради освятился еси, яко великий таинник Божия благодати.

Икос

Воспоим ныне святителя песньми, мирским людем пастыря и учителя, да молитвами его просветимся: се бо явися чист весь, нетленен духом, Христу принося жертву непорочну, чисту, Богу благоприятну, яко святитель, очищен и душею и телом, темже сый истинно Церкве предстатель и поборник сея, яко великий таинник Божия благодати.

(Если читается акафист, то кондак и икос читаются по 3-й песни, перед седальнами)

Песнь 7

Ирмос: Образу златому, на поле Деире служиму, трие Твоя отроцы небрегоша безбожнаго веления, посреде же огня ввержени, орошаеми, пояху: благословен еси, Боже отец наших.

Огню искушений на всяк день примешаюся, отче Николае, посреде сетей мимохожду, якоже птица, под твой щедрый покров притекаю: невредна мя сохрани, благаго моля Бога и Господа.

Глаголы моя услышав спешно, отче Николае, потщися приити ми на помощь, обуреваему скорбьми, и нуждами житейскими, и бесовскими озлоблении: яко да, спасаемь, пою предстательство твое.

Слава: Иже древле явлься во сне царю, неповинныя, имущия умрети, избавляя, напастей мя избави находящих всегда, и недуг телесных, и душевных болезней, отче Николае.

И ныне, Богородичен: Тебе едину, Пречистая, имею помощницу, Тебе написую мне всех жития хранительницу, не презри мене, раба Твоего, едина предстательнице мира, но спаси мя, поюща: благословен Бог отец наших.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 8

Ирмос: В пещь огненную ко отроком еврейским снизшедшаго и пламень в росу преложшаго Бога, пойте, дела, яко Господа, и превозносите во вся веки.

Вязати и решати приим власть от Бога, отче богомудре Николае, зол моих соузы разреши твоими молитвами и Божественней мя привяжи любви вочеловечитися восхотевшаго Владыки.

Посещением твоим Божественным во дни и в нощи посещай мя, углаждая стезю смиренней моей души, и сохраняй, мя святе Николае, неуязвлена от находящих лукаваго соблазн.

Руку ми подаждь к Божией помощи, Николае, и сохрани от лютаго вражия чаяния, иже юноши иногда смерти горькия избавил еси, да почитаю тя яко благаго предстателя.

Слава: Егда сядеши, Боже, на престоле страшнем судити миру, не вниди в суд с рабом Твоим, но части сподоби спасаемых, молитвами Николая.

И ныне, Богородичен: Паче естества Твоим рождеством, Богородительнице возвеличила еси нас, умаленных великими неисчетными злыми. Темже молимся Ти, Пречистая: возвеличи в нас богатыя Твоя милости.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

Песнь 9

Ирмос: От Бога Бога Слова, неизреченною мудростию пришедшаго обновити Адама, ядию в тление падшаго люте, от святыя Девы неизреченно воплотившагося нас ради, вернии, единомудренно песньми величаем.

Священства правило и кротости образ вем тя, Николае мудре; на мя возстающую бурю по вся дни страстей и бед укроти молитвами твоими и соблюди мя неврежденна, священнейший отче.

Яко священнейший сосуд приятен Божественнаго мира, милостивно излиявшагося на землю, всех нас облагоухай сердца, миряном быв, мудре, первосвятитель, искушения зловоние отгоня молитвами твоими.

Ты мою утеши, отче, душу, невидимо множеством озлобленную люте; ты безмерная ми укроти искушения, яже льстивый подвижет ми во дни и в нощи, яко благий мой предстатель являяся, Николае.

Слава: Страшный Владычний день при дверех приближается, что сотвориши, о душе, грехов множество имущи; потщися убо прежде конца и возопий Господу прилежно: молитвами Николая, святителя Твоего, спаси мя.

И ныне, Богородичен: Пощади мя, Господи, пощади, егда хощеши судити, и не осуди мене во огнь, ниже яростию Твоею обличи мене, молит Тя Дева, рождшая Тя, Христе, и апостол множество, и славный Николай.

Моли Бога о нас, святителю отче Николае, яко мы усердно к тебе прибегаем, скорому помощнику и молитвеннику о душах наших.

